ՀԱՇՎԵՏՎՈՒԹՅՈՒՆ

Էներգետիկայի բնագավառում  2017թ. ընթաքում կատարված հիմնական աշխատանքների արդյունքների վե​րաբերյալ
Ընդունվել է ՀՀ էլեկտրաէներգետիկական համակարգի էլեկտրաէներգիայի շուկայի ազատականացման և միջպետական առևտրի զարգացման միջոցառումների ծրագիր-ժամանակացույցը: Ժամանակացույցով նախատեսված են փուլային ազատականացման միջոցառումներ մինչև 2021թ.:
ՀՀ էլեկտրաէներգետիկական համակարգի էլեկտրաէներգիայի շուկայի ազատականացմանն ու միջպետական առևտրի զարգացմանը նպաստող իրավական պայմանների ստեղծման նպատակով մշակվել և ՀՀ կառավարության հավանությանն է արժանացել «Էներգետիկայի մասին», «Լիցենզավորման մասին», «Պետական տուրքի մասին» ՀՀ օրենքներում փոփոխություններ և լրացումներ կատարելու մասին» 
ՀՀ օրենքների նախագծերի փաթեթը:
«Էներգոիմպեքս» ՓԲԸ-ի և Գլոբալ Ինթերնեշիոնալ Էներջի Կորպորացիայի միջև ստորագրվել է Հայաստանի Հանրապետության և Վրաստանի միջև էլեկտրական էներգիայի փոխհոսքեր իրականացնելու վերաբերյալ պայմանագիր, որը թույլ է տալիս օպտիմալացնել ՀՀ-ում էլեկտրական էներգիայի արտադրման և սպառման ռեժիմները: 

2017թ. մարտի 20-ին Երևանի ՋԷԿ-ի հարակից տարածքում տեղի է ունեցել նոր ՋԷԿ-ի կառուցման հիմնարկեքի արարողությունը:

ՀՀ կառավարության հավանությանն է արժանացել Հայաստանի Հանրապետությունում ռադիոակտիվ թափոնների և աշխատած միջուկային վառելիքի անվտանգ կառավարման ռազմավարությունը և Հայկական ատոմային էլեկտրակայան փակ բաժնետիրական ընկերության առաջին էներգաբլոկը շահագործումից հանելու մասին ՀՀ օրենքի նախագիծը:

Մշակման ընթացքում են «Հայկական ատոմային էլեկտրակայան փակ բաժնետիրական ընկերության երկրորդ էներգաբլոկի շահագործման ժամկետի երկարաձգման ներդրումային պլանը և դրանից բխող միջոցառումները: 
ՀՀ-ում էլեկտրաէներգիա են արտադրում 184 փոքր ՀԷԿ-եր, որոնց գումարային դրվածքային հզորությունը կազմում է շուրջ 352 ՄՎտ, իսկ էլեկտաէներգիայի միջին տարեկան արտադրանքը կազմել է շուրջ 964 մլն կվտժ: Կառուցման փուլում են գտնվում ևս 35 ՓՀԷԿ, նախագծային շուրջ 62 ՄՎտ գումարային դրվածքային հզորությամբ և 227 մլն կՎտժ էլեկտրաէներգիայի տարեկան արտադրությամբ:

Հավանություն է տրվել ՀՀ կառավարության, «Դեբեդ Հիդրո» ՍՊԸ և «Հայաստանի ներդրողների ակումբ» փակ ոչ հրապարակային պայմանագրային ներդրումային ֆոնդի միջև շրջանակային համաձայնագրի ստորագրմանը, որի շրջանակներում ՀՀ Լոռու մարզում կկառուցվի 76 ՄՎտ դրվածքային հզորությամբ «Շնող» հիդրոէլեկտրակայանը:

ՀՀ կառավարության կողմից հավանության արժանացած՝ Արևային ֆոտովոլտային (ՖՎ) կայանի կառուցման ներդրումային ծրագրի առաջին փուլում նախատեսվում է ՀՀ Գեղարքունիքի մարզի Մասրիկի տեղանքում կառուցել «Մասրիկ-1» արդյունաբերական մասշտաբի արևային ֆոտովոլտային կայան՝ շուրջ 55 ՄՎտ հզորությամբ: Արդյունքում 5 արևային ՖՎ կայաններ կկառուցվեն 60 ՄՎտ դրվածքային հզորությամբ: 2017թ. ապրիլին հայտարարվել է կայանի կառուցման մրցույթի նախաորակավորման հրավերը: Նախաորակավորման շեմը հաղթահարել են 10 ընկերություն և կոնսորցիում: 2017թ. դեկտեմբերին հայտարարվել է Մասրիկ-1 արդյունաբերական մասշտաբի արևային ֆոտովոլտային կայանի մրցույթի երկրորդ փուլը: Արդյունքում հաղթող կճանաչվի այն կազմակերպությունը կամ կոնսորցիումը, որը կառաջարկի նվազագույն սակագին:

Ըստ տրամադրված լիցենզիաների՝ մեկնարկել են փոքր (մինչև 1 ՄՎտ) հզորությամբ 12 արևային ֆոտովոլտային էլեկտրակայանների կառուցումը` գումարային շուրջ 10 ՄՎտ հզորությամբ: Դրանցից թվով 3-ն արդեն գործարկվել են` գումարային շուրջ 2,5 ՄՎտ հզորությամբ: 
2017թ. դեկտեմբերի 15-ի դրությամբ վերականգնվող էներգետիկայի ոլորտում առկա են մինչև 150 կՎտ հզորությամբ 220 ինքնավար էներգաարտադրողներ, որոնցից 192-ը արդեն ստացել են տեխնիկական պայմաններ ցանցին միանալու համար (գումարային հզորությունը` շուրջ 2 ՄՎտ):
Վերականգնվող էներգետիկայի ոլորտում ինքնավար էներգաարտադրողների մասսայականացմանն ուղղված խթանիչ միջոցառումների իրականացման նպատակով ՀՀ կառավարության կողմից հավանության է արժանացել և ՀՀ Ազգային ժողովի կողմից 2017թ. դեկտեմբերին ընդունվել են ««Էներգախնայողության և վերականգնվող էներգետիկայի մասին» Հայաստանի Հանրապետության օրենքում լրացում և փոփոխություններ կատարելու մասին» և ««Էներգետիկայի մասին» Հայաստանի Հանրապետության օրենքում փոփոխություն կատարելու մասին» Հայաստանի Հանրապետության օրենքները: 

2017թ. հունվարին ստորագրվել է փոխըմբռնման հուշագիր իրանական «Մապնա» ընկերության հետ ՀՀ-ում 50 ՄՎտ հզորությամբ հողմային էլեկտրակայանների համար ներդրումներ կատարելու հնարավորությունների վերաբերյալ:
2017թ. մարտի 30-ի ՀՀ կառավարության № 473-Ա որոշմամբ ՀՀ Գեղարքունիքի մարզի համայնքային նշանակության հողերը առանց մրցույթի՝ վարձակալության հիմունքներով տրամադրվել է «Աքսես Ինֆրա Սենթրալ Էյժա Լիմիթեդ» ընկերությանը՝ վերջինիս կողմից հողմային էներգիայի կիրառմամբ էլեկտրական էներգիայի արտադրության առաջնեկային ծրագրի իրականացումն ապահովելու նպատակով: Նախատեսվում է մինչև 2020թ. կառուցել 200 ՄՎտ գումարային հզորությամբ հողմային էլեկտրակայան։
2017թ. մարտի 31-ին ստորագրվել է փոխըմբռնման հուշագիր իսպանական «Աքսիոնա Էներգիա Գլոբալ Էս. Էլ.» ընկերության հետ` ՀՀ-ում հողմաէլեկտրակայանի կառուցման ծրագրի վերաբերյալ: Փոխըմբռնման հուշագրով նախատեսվում է ՀՀ-ում 100-150 ՄՎտ հզորությամբ էլեկտրակայանների կառուցում: Ներկայում ընկերությունը իրականացնում է քամու ներուժի գնահատման աշխատանքներ:
2017թ. մարտի 22-ին ԱՄԷ-ի մայրաքաղաք Աբու Դաբիում ստորագրվել է փոխըմբռնման հուշագիր ԱՄԷ-ում գրանցված «Օուշըն Հոլդինգ» ՍՊԸ-ի հետ՝ Հայաստանում արևային էներգետիկայի նախագծերի զարգացման նպատակով ներդրումների իրականացման վերաբերյալ: Փոխըմբռնման հուշագրով նախատեսվում է 2017-2019թթ ընթացքում կատարել 100 միլիոն ԱՄՆ դոլարի ներդրում` Հայաստանում ոլորտում առկա լավագույն հասանելի տեխնոլոգիաների կիրառմամբ արևային ֆոտովոլտային կայանների կառուցման, շահագործման և տեխնիկական սպասարկման նպատակով:
Հայաստանի Հանրապետության և Վերակառուցման և զարգացման միջազգային բանկի միջև ստորագրված «Երկրաջերմային հետախուզական հորատման ծրագրի» դրամաշնորհի համաձայնագրի շրջանակներում «Կարկառ» կոչվող հարթակում ավարտվել են 2 նեղ հորատանցքերի հորատման աշխատանքները:

Ներկայում դիտարկվում է նաև ՀՀ-ում երկրաջերմային էլեկտրակայանների կառուցման ծրագրերի փաթեթային լուծման տարբերակը՝ «Ջերմաղբյուր» և «Կարկառ» տեղանքների համար մեկ միասնական ներդրողի ներգրավմամբ: Այդ նպատակով, որպես առաջին քայլ մշակվել և ՀՀ կառավարության քննարկմանն է ներկայացվել «ՀՀ կառավարության 2006 թվականի հոկտեմբերի 26-ի «Հայաստանի Հանրապետությունում վերականգնվող երկրաջերմային էներգետիկայի զարգացման խթանման մասին» №1586-Ա որոշումը ուժը կորցրած ճանաչելու մասին» ՀՀ կառավարության որոշման նախագիծը:

ՀՀ կառավարության 2017թ. նոյեմբերի 23-ի № 1494-Ն որոշմամբ փոփոխություն և լրացումներ են կատարվել «էներգետիկայի բնագավառի օբյեկտների անվտանգության գոտիների չափերը և դրանց օգտագործման կարգը հաստատելու մասին» № 313 որոշմամբ հաստատված կարգում, որով սահմանվել են վերականգնվող էներգետիկ ռեսուրսներից էներգակիրների ստացման օբյեկտների (արևային ֆոտովոլտային, երկրաջերմային, հողմային և այլ տեղակայանքների) բնականոն գործունեությունը, քաղաքացիների և շահագործող անձնակազմի անվտանգությունն ու գույքի պաշտպանությունն ապահովող գոտիները։
ՀՀ կառավարության կողմից հավանության է արժանացել 2017-2018թթ. Հայաստանի Հանրապետության էներգախնայողության գործողությունների ծրագրի երկրորդ փուլը, որով սահմանվել են էներգախնայողության քաղաքականության հետագա ձևավորման և դրա իրականացման կոնկրետ քայլերի որոշակիացման ուղղությամբ նոր միջոցառումներ:

Մշակվել և ՀՀ կառավարության քննարկմանն է ներկայացվել «Նոր կառուցվող բնակելի բազմաբնակարան շենքերում, ինչպես նաև պետական միջոցների հաշվին կառուցվող (վերակառուցվող, նորոգվող) օբյեկտներում էներգախնայողության և էներգաարդյունավետության տեխնիկական կանոնակարգը սահմանելու մասին» որոշման նախագիծը: 
2017թ. ընթացքում Հայաստանի վերականգնվող էներգետիկայի և էներգախնայողության հիմնադրամի շրջանառու ֆոնդի միջոցների հաշվին շարունակվել է էներգախնայողության ծրագիրը: Ծրագրի շրջանակներում ընդհանուր առմամբ իրականացվել են էներգախնայողական միջոցառումներ 64 հանրային օբյեկտներում (մոտ 160 շենքերում և 9 արտաքին լուսավորության համակարգերում):
Մեկնարկել է «Լուսավոր սահման» նախաձեռնությունը, որի շրջանակներում սահմանամերձ 17 բնակավայրերում նվիրատվության եղանակով տեղադրվել է թվով 16480 լուսադիոդային լամպեր` 3296 տներում: Ծրագիրը շարունակական է և նախատեսում է ընդգրկել Հայաստանի Հանրապետության և Արցախի բոլոր սահմանամերձ բնակավայրերը:
Հայաստանի չգազաֆիկացված համայնքներում մաքուր էներգիայի զարգացմանն աջակցելու և արևի, կենսազանգվածի, ջերմային պոմպի, քամու և այլ վերականգնվող աղբյուրներից էներգիայի, կենսավառելիքի ստացման ու էներգախնայողության ծրագրերի իրականացման նպատակով 2017թ. օգոստոսին մեկնարկել է «Էներգաարդյունավետ» վարկային ծրագիրը, որի շրջանակներում տեղադրվել են թվով 192 արևային ջրատաքացուցիչներ և 2 արևային ֆոտովոլտային համակարգեր:

Վերակառուցման և զարգացման միջազգային բանկի աջակցությամբ իրականացվող «Էլեկտրամատակարարման հուսալիություն» ծրագրի շրջանակներում շարունակվել և  ավարտին են հասցվել ՀՀ էներգահամակարգի հուսալիության բարձրացման նպատակով կառուցվող շուրջ 230 կմ երկարությամբ «Նորադուզ-Լիճք-Վարդենիս-Վայք-Որոտան-1» 220 կՎ էլեկտրահաղորդման օդային գծերի կառուցման աշխատանքները և դրվել են լարման տակ: Իրականացվում է թերությունների վերացման և աշխատանքների ընդունման գործընթաց: Հաշվետու ժամանակահատվածում ծրագրի այս բաղադրիչի շրջանակներում իրականացվել են՝ 
2 266,39 հազ. ԱՄՆ դոլարի աշխատանքներ և 1 811,18 հազ. ԱՄՆ դոլարի վճարումներ:
Ծրագրի մյուս բաղադրիչի շրջանակներում իրականացվել են շուրջ 50 կմ երկարությամբ «Լալվար» և «Նոյեմբերյան» 110 կՎ էլեկտրահաղորդման օդային գծերի վերակառուցման նախագծման աշխատանքները: Ծրագրի իրականացումն ապահովելու նպատակով 2017թ. դեկտեմբերի 21-ին ընդունվել է «Վերակառուցման և զարգացման միջազգային բանկի աջակցությամբ իրականացվող «Էլեկտրամատակարարման հուսալիություն» վարկային ծրագրի շրջանակներում Հայաստանի Հանրապետության Տավուշի և Լոռու մարզերի վարչական սահմաններում գտնվող որոշ տարածքների նկատմամբ բացառիկ՝ գերակա հանրային շահ ճանաչելու մասին» ՀՀ կառավարության որոշումը: Իրականացվում են հենարանների համար անհրաժեշտ հողակտորների ձեռքբերման և վերակառուցման աշխատանքների մեկնարկման նախապատրաստման աշխատանքներ: Կառուցման աշխատանքները նախատեսվում են ավարտվել 2018թ.-ին: Հաշվետու ժամանակահատվածում ծրագրի այս բաղադրիչի շրջանակներում իրականացվել են՝ 269,41 հազ. ԱՄՆ դոլարի աշխատանքներ և 225,53 հազ. ԱՄՆ դոլարի վճարումներ:
Վերակառուցման և զարգացման միջազգային բանկի աջակցությամբ իրականացվող «Էլեկտրամատակարարման հուսալիության ծրագրի լրացուցիչ ֆինանսավորում» ծրագրի շրջանակներում իրականացվել են «Հաղթանակ», «Չարենցավան-3» և «Վանաձոր-1» ենթակայանների վերակառուցման նախագծման աշխատանքները, «Հաղթանակ» և 
«Վանաձոր-1» ենթակայաններում մեկնարկել են շինարարական աշխատանքները: Ենթակայանների վերակառուցման աշխատանքների ավարտը նախատեսված է 2018թ.-ին: Հաշվետու ժամանակահատվածում ծրագրի շրջանակներում իրականացվել են՝ 2 807,08 հազ. ԱՄՆ դոլարի աշխատանքներ և 2 054,44 հազ. ԱՄՆ դոլարի վճարումներ:
Վերակառուցման և զարգացման միջազգային բանկի աջակցությամբ իրականացվող «Էլեկտրահաղորդման ցանցի բարելավում» ծրագրի շրջանակներում իրականացվել են 220 կՎ «Աշնակ» ենթակայանի վերակառուցման և 220 կՎ Երևանի ՋԷԿ-ի ենթակայանի կառուցման նախագծման աշխատանքները, տեղանքներում մեկնարկել են շինարարական աշխատանքները և  իրանանացվել են Երևանի ՋԷԿ-ի ենթակայանի համար անհրաժեշտ որոշ սարքերի ու սարքավորումների ներկրման աշխատանքներ: Իրականացված միջազգային մրցույթների արդյունքում 2017թ. հունիսի 30-ին CESI S.P.A. (Իտալիա) և INCICO S.P.A (Իտալիա) համատեղ ձեռնարկության (ենթախորհրդատու` Ameria CJSC (Հայաստան) հետ կնքվել է Երևանի ՋԷԿ-ի 
220 կՎ ենթակայանի վերակառուցման աշխատանքների վերահսկողության խորհրդատվական պայմանագիր: Աշխատանքները երկու ենթակայաններում էլ նախատեսվում են ավարտվել 
2018թ.-ին: 

Հաշվետու ժամանակահատվածում ծրագրի շրջանակներում իրականացվել են՝ 
4 893,93 հազ. ԱՄՆ դոլարի աշխատանքներ և 4 131,36 հազ. ԱՄՆ դոլարի վճարումներ, որից «Աշնակ» ենթակայանի համար՝ 2 134,28 հազ. ԱՄՆ դոլարի աշխատանքներ և 1 781,24 հազ. ԱՄՆ դոլարի վճարումներ, Երևանի ՋԷԿ-ի ենթակայանի համար՝ 2 759,65 հազ. ԱՄՆ դոլարի աշխատանքներ և 2 350,12 հազ. ԱՄՆ դոլարի վճարումներ:

Ասիական զարգացման բանկի աջակցությամբ իրականացվող «Էլեկտրաէներգիայի հաղորդման ցանցի վերակառուցում» ծրագրի շրջանակներում իրականացված միջազգային մրցույթի արդյունքում 2017թ. հոկտեմբերի 23-ին «Redinet CJSC (Հայաստան) և Siemens AG Osterreich (Ավստրիա)» կոնսորցիումի հետ կնքվել է SCADA/EMS համակարգերի ընդլայնման ու արդիականացման և պահուստային կարգավարական կառավարման կենտրոնի կառուցման գլխավոր կապալառուի պայմանագիր: Գլխավոր կապալառուին վճարվել է կանխավճար և պայմանագիրն ուժի մեջ է մտել 2017թ. դեկտեմբերի 1-ին: Աշխատանքները նախատեսվում են ավարտվել 2019թ.-ին: Հաշվետու ժամանակահատվածում ծրագրի այս բաղադրիչի շրջանակներում իրականացվել են՝ 93,95 հազ. ԱՄՆ դոլարի աշխատանքներ և 2 060,2 հազ. ԱՄՆ դոլարի վճարումներ:
Ծրագրի մյուս բաղադրիչի շրջանակներում իրականացվել են 220 կՎ «Ագարակ-2» և «Շինուհայր» ենթակայանների վերակառուցման նախագծման աշխատանքները, տեղանքներում մեկնարկել են շինարարական աշխատանքները և իրականացվել են ենթակայանների համար անհրաժեշտ որոշ սարքերի ու սարքավորումների ներկրման աշխատանքները: Ենթակայանների վերակառուցման աշխատանքները նախատեսվում են ավարտվել 2018թ.-ին: Հաշվետու ժամանակահատվածում ծրագրի այս բաղադրիչի շրջանակներում իրականացվել են՝ 8 204,86 հազ. ԱՄՆ դոլարի աշխատանքներ և 5 780,35 հազ. ԱՄՆ դոլարի վճարումներ:
Գերմանիայի զարգացման վարկերի բանկի, Եվրոպական ներդրումային բանկի և Եվրամիության հանձնաժողովի աջակցությամբ իրականացվող «Կովկասյան էլեկտրահաղորդման ցանց (Հայաստան-Վրաստան հաղորդիչ գիծ/ենթակայաններ)» ծրագրի շրջանակներում՝ Հայաստան-Վրաստան էլեկտրահաղորդման օդային գծի կառուցման ծրագրի իրականացման նպատակով հայտարարված մրցույթների շրջանակներում ստացվել և բացվել են 2017թ. փետրվարի 6-ին՝ ենթակայանների և 2017թ. փետրվարի 8-ին՝ էլեկտրահողորդման օդային գծերի կառուցման գլխավոր կապալառուների ընտրության հայտերը: Սահմանված ընթացակարգի համաձայն իրականացվել է ստացված հայտերի գնահատման գործընթացը: Պետական պարտքի վրա ծրագրի ճնշումը մեղմելու և ծրագրի միջոցների օգտագործման արդյունավերտությունը բարձրացնելու նպատակով Գերմանիայի զարգացման վարկերի բանկի (KfW) հետ բանակցվել և համաձայնություն է ձեռք բերվել ծրագրի տեխնիկական լուծումների վերանայման և օպտիմալացման վերաբերյալ: Այդ նպատակով ծրագրի պատվիրատու «Բարձրավոլտ էլեկտրացանցեր» ՓԲԸ-ն ծրագրի խորհրդատուի հետ համատեղ իրականացնում է ծրագրի տեխնիկական լուծումների վերանայման գործընթաց: Զուգահեռ «Բարձրավոլտ էլեկտրացանցեր» ՓԲԸ-ն դիմել է KfW բանկին հայտարարված մրցույթները դադարեցնելու ու վերանայված տեխնիկական լուծումներով նոր մրցույթներ հայտարարելու վերաբերյալ թույլտվություն ստանալու համար: Վերանայված տեխնիկական լուծումներով նոր մրցույթների հայտարարումը և գլխավոր կապալառուների ընտրությունը նախատեսվում է իրականացնել 2018թ.-ին:
Գերմանիայի զարգացման վարկերի բանկի աջակցությամբ իրականացվող Գյումրի-2 ենթակայանի վերականգնման ծրագրի տնտեսված միջոցների շրջանակներում իրականացված միջազգային մրցույթի արդյունքում 2017թ. նոյեմբերի 15-ին «Կալուգագլավսնաբ» ԲԸ/«Ռուսկոմտրանս» ՍՊԸ կոնսորցիումի հետ կնքվել է ենթակայանների շահագործման ու պահպանության համար մեքենամեխանիզմների և պահեստամասերի մատակարարման պայմանագիր: Իրականացվել է կանխավճար, աշխատանքները նախատեսվում են ավարտվել 2018թ.-ի առաջին եռամսյակում: Հաշվետու ժամանակահատվածում ծրագրի այս բաղադրիչի շրջանակներում իրականացվել են՝ 21,5 հազ եվրոյի աշխատանքներ և 737,9 հազ. եվրոյի վճարումներ:
Իրանի արտահանման և զարգացման բանկի աջակցությամբ իրականացվող «Իրան-Հայաստան 400 կՎ լարման էլեկտրահաղորդման օդային գծի կառուցում» ծրագրի շրջանակներում ստորագրվել է աշխատանքների իրականացման նոր ժամանակացույց՝ աշխատանքների ավարտման ժամկետ սահմանելով 2018թ.-ի սեպտեմբերի 1-ը: Հաշվետու ժամանակահատվածում ներկրվել են LSD-3, HSD-10, TD-30 և TD-60 հենարանների կոնստրուկցիաներ, մեկուսիչների, հաղորդալարերի, ամպրոպապաշտպան ճոպանների կախովի շարաններ և այլ կցամասեր: Իրականացվել են էլեկտրահաղորդման օդային գծերի՝ 76 խարիսխային հենարանների երկրաբանական ուսումնասիրություններ, փորվել են 166 հենարանների հիմքեր, բետոնապատվել են 140 հենարանների հիմքեր և մոնտաժվել են 83 հենարաններ: «Նորավան» ենթակայանում իրականացվել են բաց պահեստի տարածքի հարթեցման, ենթակայանի 400 կՎ և 220 կՎ ԲԲՍ-ների հատվածներում հողային, օպերատիվ կառավարման և պահակատան շենքերի հիմքերի նախնական բետոնման աշխատանքներ: Հաշվետու ժամանակահատվածում ծրագրի շրջանակներում իրականացվել են՝ 15 111,68 հազ. եվրոյի աշխատանքներ և 10 507,2 հազ. եվրոյի վճարումներ:

Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգման վարկային և դրամաշնորհային ծրագրերի շրջանակներում շարունակվել է ծրագրով նախատեսված աշխատանքների իրականացումը և մեկնարկել են նախատեսված սարքերի և սարքավորումների մատակարարումները, մասնավորապես՝ Հայկական ԱԷԿ-ի տարածք են տեղափոխվել 1-ին և 2-րդ տուրբոգեներատորները, տուրբոգեներատորների օժանդակ համակարգերի սարքավորումները, կամրջակային կռունկների արդիականացման համար անհրաժեշտ հանգույցները, գլխավոր բլոկային տրանսֆորմատորները և այլն: Հաշվետու ժամանակահատվածում լիազորված կազմակերպություններ «Հայկական ԱԷԿ» ՓԲԸ-ի (պատվիրատու) և «Ռուսատոմ Սերվիս» ԲԸ-ի (գլխավոր կապալառու) միջև սահմանված կարգով կնքվել են ծառայությունների մատուցման և սարքերի ու սարքավորումների մատակարարման թվով 22 պայմանագրեր և ներկայացվել են ՀՀ և ՌԴ ֆինանսների նախարարությունների հաստատմանը: 
Հաշվետու ժամանակահատվածում ծրագրի շրջանակներում իրականացվել են՝ 32 395,13 հազ. ԱՄՆ դոլարի աշխատանքներ և 32 968,07 հազար ԱՄՆ դոլարի վճարումներ, որից վարկային ծրագրով՝ 29 336,5 հազ. ԱՄՆ դոլարի աշխատանքներ և 26 770,61. հազ ԱՄՆ դոլարի վճարումներ, իսկ դրամաշնորհային ծրագրով՝ 3 058,63 հազ. ԱՄՆ դոլարի աշխատանքներ, 6 197,46 հազ. ԱՄՆ դոլարի վճարումներ:
